Табигать кочагында

(IV–VI сыйныф укучылары өчен сыйныфтан тыш чара)

Рәисә МИНҺАҖЕВА, Ирина КАРЕЕВА, 
Чаллыдагы 9 нчы урта мәктәп укытучылары
Безнең мәктәптә экологик тәрбиягә зур игътибар бирелә. Быел без «Яшел бистәбез» дигән республикакүләм проектта катнашырга булдык. Анда да экология тармагын сайлавыбыз юкка түгел. Әлеге гаять кызыклы эшкә төрле фән укытучылары тартылды. Анда дәресләрдән соң балаларны җәмгыятьнең үсеше һәм үзләренең әхлакый, культура ягыннан үсүе, физик яктан ныгуы өчен файдалы эшкә тарту, үзебезнең мәктәп янын яшелләндерү, балаларга ял итү, уйнау өчен урыннар ясау күздә тотыла.
Шәһәребездә экология проблемасы – көн кадагындагы проблема. Экологик хәл дә яхшылардан түгел. Укучыларыбыз, көчләреннән килгәнчә, табигатьне саклауга үз өлешләрен кертә. Безнең Сидоровка бистәсендә 2 чишмә бар. Балалар аларны карап, чистартып тора.

Укучыларыбыз, язын-көзен өмәләрдә актив катнашып, әйләнә-тирәне тәртиптә тотарга тырыша. Үзләренең эшләре турында алар газеталарда да мәкаләләрен даими бастырып торалар. Җәй буе балаларыбыз, мәктәп яны территориясендә эшләп, аны гүзәл бакчага әйләндерәләр. Алар, мәктәбебезне генә түгел, шәһәребезне ямьләндерүгә дә үз өлешләрен кертә. Ел саен каникуллар вакытында алар хезмәт бригадаларына язылып, шәһәрдәге чәчәк түтәлләренең чүбен утап, су сибеп торалар, корыган агачларны кисәләр, паркларыбызны чистартуда ярдәм итәләр. 
Сер түгел: хәзер экология мәсьәләсе – глобаль проблема. Шуңа күрә без табигатьне саклауга багышланган сыйныфтан тыш чараны табигать кочагына экскурсия ясау рәвешендә үткәрүне отышлы дип таптык, чөнки нәкъ менә экскурсиядә балаларның күбесе төрле яклап ачылып китә. Дәрестә чакта балаларның кайберәүләреннән хәтта бер авыз сүз дә тартып ала алмыйсың, ә инде табигатькә чыксаң, аларны шулкадәр илһамланып тыңлыйсың. Укучыларны тормыш ситуациясенә кую аларда аралашуга мотивация тудыра. Балалар уеннар вакытында, үзләре дә сизмәстән, диалогка кереп китәләр, чөнки монда алар үзләрен иркен хис итә.  
Хәзерге заманда без үзебезнең табигать баласы булуыбызны онытып җибәрәбез. Табигатьне, күбесенчә, суларга – һава, эчәргә – су, өйләребезне җылытырга утын, күмер, газ бирүче чимал склады итеп кенә карыйбыз. Ә бит баланың холыкы-фигыленә, аның нинди дә булса сәләте ачылуга табигатьнең йогынтысы ифрат зур. Дөньяда озак яшәгән, бай тормыш тәҗрибәсе туплаган әби-бабаларыбыз кебек акыллы киңәшләр биреп, тормышны ямьләндереп торучы табигать безне һәрдаим яхшылыкка өйрәтә. Япониядә, балаларны матурлыкны тоя, күрә белергә өйрәтү максатыннан, табигать белән хозурлану дәресләре үткәрелә икән. Аларда таң атканын, кояш баеганын, беренче карны, сакураның (чиянең) чәчәк атуын күзәтү өчен махсус дәресләр үткәрелә, ди. Кечкенәдән табигатьне тоя, аңа соклана белергә өйрәнгән бала инде агачлар сындырып, кошларга таш атып, тирә-юньне чүпләп йөрмәс, үз балаларын да шуңа өйрәтер. Безгә дә мәктәпләрдә бу матур традицияне кертсәк, яхшы булыр иде.
Экскурсияләрдә балалар тере табигать белән аралашырга өйрәнә, аларда табигатькә карата кешелек кыйммәтләре системасы тәрбияләнә. 
Чараның максаты: балаларның сөйләм телен үстерү, фольклор өлкәсендәге белемнәрен баету, экология өлкәсендә белемнәрен киңәйтү; аларда күзәтүчәнлек, аралашучанлык тәрбияләү, логик фикерләү сәләтләрен (анализ ясау, җавапны тиз арада таба белү, нәтиҗә ясый белү) үстерү; экологик культура тәрбияләү; уен барышында яныңдагы иптәшләреңә һәм көндәшләреңә карата ихтирамлы караш тәрбияләү. 
Чара барышы.
Укытучы. Исәнмесез, балалар! Без бүген урманга сәяхәткә чыгарбыз. Хәзер мин сезгә сораулар бирәм, ә сез җавап бирергә тырышыгыз, бер-берегезнең җавапларын игътибар белән тыңлагыз, исегездә калдырыгыз. Бу белемнәр безгә сәяхәт барышында кирәк булачак. Хәзер безгә 2 төркемгә бүленергә кирәк. (Командалар үзләренә исем уйлап таба. Ике ата-ана жюри әгъзасы була.)
Урман нәрсәләргә бай? (Агачларга, куаклар, төрле үсемлекләр, хайваннарга бай.) Сез нинди агачларны беләсез? (Каен, усак, имән, чыршы, карагай, тупыл, нарат һ.б.)
 1 нче укучы (каен турында сөйли). Каеннан яз көне сок алалар. Каен суы, каен себеркесе сәламәтлек өчен файдалы. Каен – Россиянең символы.
2 нче укучы. Минем иң яраткан агачым – нарат. Элек бу агачтан кораб мачталары ясаганнар. Алабуга янындагы урманнарның наратларын бөек рәссам И.Шишкин бөтен дөньяга таныткан.
3 нче укучы. Юкә кайрысыннан исә мунчала ясыйлар. Элекке заманда аркан, чабата үргәннәр. Юкә чәчәге бик баллы. Аннан алынган бал хуш исле, иң яхшы бал булып исәпләнә. (Укучылар чыгышына калганнар да үз фикерләрен өстәп бара.) 
Укытучы. Кеше урманнан башка яши алмый. Агачтан нәрсәләр ясыйлар? (Кәгазь, төрле җиһазлар ясыйлар; йортлар, кораблар төзиләр.) Урман тагын нинди файда бирә? (Саф һава, дару үләннәре, җиләк-җимеш, гөмбә, күңелгә рәхәтлек, тынычлык.)
Ярый, балалар, афәрин. Мин сезнең югалып калмый торган, акыллы балалар икәнегезгә тагын бер кат инандым. Хәзер инде сәяхәткә кузгалыйк.

(Урманга килеп җитәләр. Ә анда аларны төрле матур яфраклар, чәчәкләрдән киенгән Урман хуҗабикәсе каршы ала.)
Урман хуҗабикәсе. Хуш киләсез! Саулармы, балалар! Мин сезне бик сагынып көттем. Урманыма кереп, рәхәтләнеп саф һава сулагыз, матурлыкка хозурланыгыз, уйнагыз, көлегез! Май башында урманымда да язгы тамаша. Тик бер шартым бар – башта минем биремнәремне үтәгез. (Гөмбәләрне аеру, җәнлекләрне әйтү, яфраклары буенча агач исемен атау, урманда үз-үзеңне тоту кагыйдәләрен белү буенча төрле биремнәр тәкъдим итә.)
Балалар, кайсы татар шагыйре үз әсәрендә урманны шулкадәр матур итеп сурәтләгән? Кем безгә шул өзекне сөйләп күрсәтә? (Бер укучы «Шүрәле» әкият-поэмасыннан урман турындагы өзекне сөйли.)
Бик рәхмәт, балалар! Минем сорауларыма тиз генә җаваплар таба белдегез. Сезне һәрвакыт шулай табигать сакчылары, аны яратучылар булып калырсыз, дип ышанып калам. Кырлай урманнары сезнең кебек балалар үскәндә яшәр әле! Урманыма рәхим итегез!

Укытучы. Сәяхәтебезне дәвам итәбез. Нинди матур алан! Табигать- анабыз безнең турыда һәрвакыт кайгыртып тора. Үсемлекләр, чәчәкләр – барысы да безнең докторлар. Табигать-анабыз аларны безгә матурлыкларына соклану өчен генә түгел, дәвалану өчен дә биргән. Әйдәгез, карыйк әле, бу аланда нинди «шифалы табиблар» үсә икән? (Укучылар аланда үсүче үзләре белгән үсемлекләрнең исемнәрен атый.) 
Балалар, ә сез бу дару үләннәре, агачлар  турында нинди шигырьләр беләсез? (Балалар, чиратлап, Х.Халиковның «Яшел докторлар» китабыннан шигырьләр сөйли, дару үләннәренең файдасы турында аңлатып китәләр.) 

Ә хәзер игътибарлылыкка уен. Мин сезгә чәчәк исемнәре әйтәм, ә сез аларның төсләрен әйтегез.
Тузганак ... (сары), кыңгырау чәчәк ... (зәңгәр), ромашка ... (ак), энҗе чәчәк ... (ак) һ. б.
Балалар, чәчәкләр бит алар – тере җаннар. Тик аларны ярата белергә генә кирәк. Хәзер безгә иптәшләрегез гөлләр турында бик матур шигырь сөйләр.
Балалар, урманда җылы яңгырдан соң нәрсәләр үсеп чыга? (Гөмбәләр.) Дөрес. Алар агачлар һәм куаклар янәшәсендә үсә. Аларның исемнәре дә шул агачларның исемнәре белән бәйле. Гөмбә исемнәрен исегезгә төшерегез әле. (Укучылар гөмбә исемнәрен атый.) Ә хәзер без сезнең белән «Гөмбә җыярга барабыз» дигән уен уйнап алабыз. Сез кәрҗиннәрегезгә ашарга яраклы гөмбәләрне генә җыегыз, ә агулы гөмбәләрне калдырыгыз. Бу эштә сезгә шушы бирем ярдәмгә килер.

Логик чылбыр. «Ялгышны тап».
Чыршы гөмбәсе, каен гөмбәсе, нарат гөмбәсе, чебен гөмбәсе, усак гөмбәсе, майлы гөмбә, гөрәҗдә.
(Аланга балалар үзләре хезмәт дәресендә ясалган гөмбә муляжлары урнаштырыла, балалар «гөмбә» җыя.) 
Укытучы. Ә хәзер без кемнәр турында сөйләшербез икән? Сез теманы уен җавабыннан белерсез. Иптәшләрегез сезгә пантомималар күрсәтер. (Укучылар җәнлекләрне сурәтләп күрсәтә, ә калганнар аларның нинди җәнлекләр икәнен әйтә.) Димәк, без нәрсәләр турында сөйләшербез? (Урман җәнлекләре турында.) Урманнарыбызда нинди кыргый хайваннар яши? Хәзер мин алар турында табышмаклар әйтәм, ә сез җавапларын табыгыз.
• Җәен соры, кышын ак,

Аңа шулай яхшырак. (Куян)
• Энәсе күп – йөзләп, меңләп!

Берни тегә алмый юньләп! (Керпе)
• Җәен урманга патша, кышын кардан да аста.(Аю)
• Сарыдыр төсе,

Үткендер теше.

Урманда йөри,

Ашарга эзли. (Төлке)
• Үзе бүрек кебек кенә,

Кигән туны энәле.

Бу кем була, кайда яши –
Берәрегез беләме? (Керпе)
Җәнлекләр турында тагын нинди табышмаклар, шигырьләр беләсез? Сөйләп күрсәтегез әле. (Балалар үзләре белгән табышмакларны әйтә, шигырьләрне сөйли.)
Балалар, ә нинди җәнлек республикабыз гербында сурәтләнгән? (Ак барс.) Ул хәзер безнең урманнарда очрыймы? (Юк.). Бездә сирәк очрый торган тагын нинди җәнлекләрне, кошларны беләсез? (Укучылар бездә сирәк очрый торган җәнлекләрне, кошларны санап китә.)
Ял моменты. Ә хәзер ял итеп, уйнап алыйк.

(«Аю баласы Әпән» уены уйныйлар.) 
Хәзер 2 командага бүленеп эшлибез. Кайсыгыз әдипләребезнең, рәссамнарыбызның табигать турында әсәрләрен күбрәк белә икән? (Укучылар, 2 төркемгә бүленеп, табигатькә багышланган җырлар, шигырьләр, картина исемнәрен яза.)
Чыннан да, нинди сихри гүзәллек! Табигатькә сокланмыйча мөмкин түгел. Ләкин бүгенге көндә кайбер җәнлекләр, кошлар, үсемлекләр, балыклар һ.б. кайбер табигый хәзинәләребез инде юкка чыккан, ә кайберләренә юкка чыгу куркынычы яный. Ә сез беләсезме, сирәк очрый торган кошлар, хайваннар, балыклар, гөмбәләр кая кертелә? 
Укучылар. Кызыл китапка.
Укытучы. Ни өчен?

Укучылар. Аларны саклап калу өчен. Әлеге китапка кертелгән тереклек ияләренә кагылырга ярамый.

Укытучы. Татарстанның Кызыл китабы ничәнче елда булдырылган?
Укучылар. 1995 елда.
Укытучы. Ә сез беләсезме, безнең шәһәрдән ерак түгел нинди милли парк бар?

Укучылар. «Түбән Кама» милли паркы. Ул 1991 елда оеша. Әлеге парк Алабуга һәм Тукай районнары территорияләрендә урнашкан. 

Укытучы. Балалар, күрдегезме инде, безнең урманнар нинди бай, матур. Сезнең бурыч – шушы матурлыкны саклау, киләчәк буыннарга җиткерү. Табигатебез гүзәл һәм чиста булсын өчен нишләргә кирәк? (Укучылар җавапларны язып бирә.) 
Урман хуҗабикәсе килеп чыга. Ул балаларны шушы шигырь юллары белән озатып кала:

И күңелле җәй көнендә 

Табигать кочагында.

Менә шуны истә тоту 

Кирәктер шул чагында!

Агачларны сындырмагыз, 

Кош ояларын туздырмагыз.

Суларны да пычратмагыз,

Пыяла, чүп атмагыз.

Эссе чакта, коры чакта 

Урманда ут якмагыз.

Табигать − уртак йортыбыз,

Аны берүк саклагыз!
Укытучы. Балалар, сез бүген табигать турында күп белемнәр алдыгыз. Өегезгә кайткач, әти-әниләрегезгә, дусларыгызга бу турыда сөйләрсез. Сезгә урманда нәрсә кызыклы булды, күңелегезгә кереп калды? Шул турыда безнең сыйныфта чыгачак «Гаҗәп табигать» китабына материал әзерләп килегез. Ә инде монда төшерелгән фотоларны, сезнең иҗат иткән әкиятләрегез, шигырьләрегезне кулланып, «Туган ягым табигате» газетасы чыгарырбыз. Мин сезнең чын табигать сакчылары, аны яратучылар булуыгызга ышанып калам. Рәхмәт сезгә! 

